
Útdráttur 

Áður fyrr tengdust siðir oftast ákveðnum samfélögum en það hefur breyst með auknu 

flæði og meiri samskiptum milli ríkja. Steypiboð (e. baby shower) er upprunalega 

bandarísk hefð sem rekja má aftur til miðbiks síðustu aldar. Slík boð voru lengi óþekkt á 

Íslandi en á allra síðustu árum hafa vinsældir þeirra aukist hjá ungum konum á tvítugs- 

og þrítugsaldri. Í þessari ritgerð er skoðað hvers vegna steypiboð eru að festast í sessi á 

Íslandi og á hvaða hátt þau eru ólík upprunalegu hefðinni frá Bandaríkjunum. En þar 

sem lítið hefur verið fjallað um steypiboð á Íslandi er stuðst við hálf-stöðluð 

einstaklingsviðtöl til þess að fá dýpri skilning á viðfangsefninu. Viðmælendur eru þrjár 

mæður á þrítugsaldri sem eiga það allar sameiginlegt að hafa bæði fengið eigin 

steypiboð á sinni meðgöngu og að hafa staðið að undirbúningi slíkra boða fyrir aðra. 

Samhliða er stuðst við mannfræðikenningar um siði, ritúöl, gjafaskipti og kyngervi. 

Inngangur  

Steypiboð (e. baby shower) eins og þau þekkjast í dag urðu til í Bandaríkjunum um 

miðbik síðustu aldar (Han, 2013). Hins vegar er hægt að rekja fagnaðarathafnir sem 

tengjast barneignum allt aftur til Forn-Egypta en þeir héldu veislur eftir barnsburð sem 

aðeins voru ætlaðar konum. Einnig eru til heimildir um sambærilegar athafnir hjá Forn-

Grikkjum (Johnston, 2014). Það var síðan í Evrópu á miðöldum sem gjafir voru gefnar í 

tengslum við fæðingar, en þá var venjan að guðforeldrar gæfu nýfæddu barni 

silfurskeið, og þegar fram liðu stundir færðust slíkar gjafir í aukanna. Til dæmis tíðkaðist 

á tímum endurreisnarinnar að gefa verðandi mæðrum handmálaða trébakka, málverk 

og fatnað og slíkum gjöfum fylgdu oft heillaóskir fyrir góðri heilsu og farsælli fæðingu 

(Musacchio, 1999). Á Viktoríutímanum á Englandi varð vinsælt meðal kvenna að halda 

teboð fyrir nýbakaðar mæður; þar sem þeim voru gefnar gjafir (Gelis, 1991). En það var 

ekki fyrr en uppúr aldamótunum 1900 sem slík boð færðust yfir á meðgöngutímann. 

Með barnáláni eftirstríðsáranna náðu steypiboðin fótfestu í Bandaríkjunum og þróuðust 

í takt við aukna neysluvæðingu samfélagsins sem hófst á sjötta og sjöunda áratug 

síðustu aldar (Crouch og Manderson, 1993). Nú eru steypiboð almennt fjölmennar 

veislur fyrir kvenkyns aðstandendur verðandi mæðra sem jafnframt færa þeim allskyns 

hluti sem geta nýst við barnauppeldi (Han, 2013).   

Á Íslandi voru til ýmiskonar hefðir og hjátrú sem tengjast meðgöngu og fæðingu. 

Langt fram á 20. öld þótti það storka örlögunum ef undirbúningur fyrir komu barns var 

hafinn á meðgöngu. Þess vegna var yfirleitt ekki byrjað að innrétta barnaherbergi og 

enginn barnavarningur keyptur fyrr en eftir fæðingu. Hins vegar tíðkast að ættingjar og 

vinir kæmu í heimsókn á fæðingardeild stuttu eftir fæðingu og færðu barni og móður 

gjafir. Sú hefð nefnist að gefa á sængina eða sængurgjafir. Nú til dags er ekki haldið jafn 

fast í þessar hefðir og eru foreldrar oftast byrjaðir að undirbúa komu barns á meðgöngu. 

Möguleg ástæða slíkra breytinga er sú að á síðastliðnum áratugum hefur dánartíðni 

ungbarna á Íslandi snarlækkað og er nú ein sú minnsta í heimi. Flestir foreldrar geta því 

gert ráð fyrir eðlilegri fæðingu (Jónína Einarsdóttir, 2008). Ef  sængurgjöfum fer 

fækkandi er eflaust hægt að leita skýringa í þeirri staðreynd að áður fyrr lágu konur 

yfirleitt á meðgöngu- og sængurlegudeild í nokkra daga en núna er hámarks dvalartími 

þar aðeins einn sólarhringur, það er ef fæðing gengur vel og móður og barni heilsast vel 

(Landspítalinn, e.d.).  

Með breyttum áherslum í uppeldi og hærri lífslíkum ungbarna mótast nýjir siðir. Hið 

svokallaða steypiboð var nær óþekkt á Íslandi þar til slíkar veislur fóru að festast í sessi á 

allra síðustu árum hjá þunguðum konum á tvítugs- og þrítugsaldri. Lítið sem ekkert hefur 

verið fjallað um steypiboð; bæði innan íslenskra fræða og almennt í fjölmiðlum. Hins 

vegar hefur borið á slíkri umræðu á óformlegri vettvangi, til dæmis í lífstílsbloggum og á 

samfélagsmiðlum. Til þess að fá dýpri skilning á íslenskum steypiboðum voru tekin hálf-

stöðluð einstaklingsviðtöl við þrjár mæður á þrítugsaldri sem eiga það sameiginlegt að 

hafa bæði fengið eigin steypiboð á sinni meðgöngu og að hafa staðið að undirbúningi 

slíkra boða fyrir aðra. Félagsfræðingurinn Karen O’Reilly (2012) segir hálf-stöðluð viðtöl 

byggjast á spurningaramma sem ætlað er að ná fram undirstöðu upplýsingum um 

viðmælanda. Flæði viðtala er opið og viðmælendur fá rými til að ræða ítarlega ákveðin 

málefni, breyta um umræðuefni og vera sammála eða ósammála spyrjandanum. Með 

þessari viðtalsaðferð fær spyrjandinn dýpri skilning á hugarheimi og skoðunum 

viðmælanda (Lofland, 1971). Niðurstöður eru því ekki algildar en gefa þó góða mynd af 

nýjum íslenskum sið. 

Umgjörð steypiboða á Íslandi er breytileg en ákveðnir þættir virðast þó jafnan koma 

við sögu. Oftast taka vinkonuhópar sig saman og undirbúa veislur til að fagna verðandi 

mæðrum úr þeirra röðum. Slík boð eru vanalega haldin á þriðja tímabili meðgöngu, sem 

hefst á 27. viku, og undirbúningur felst meðal annars í því að bjóða til veislunnar fleiri 

vinkonum, samstarfskonum, kvenkyns kunningjum og skyldmennum hinnar verðandi 

móður. Einnig þarf að ákveða tímasetningu og staðsetningu og skipta upp verkum, líkt 

og hver mætir með hvaða veitingar og hver sér um skreytingar. Allt undirbúningsferlið 

fer fram án vitundar verðandi mæðra, enda er einn lykil þáttur slíkra boða að þau séu 

óvænt. Á steypiboðsdaginn sjálfan eru verðandi mæður gjarnan lokkaðar á veislustað á 

fölskum forsendum og þegar þær mæta bíður þeirra óvænt boð. Þar er vanalega 

vinkonuhópur saman kominn, ásamt veisluborð hlaðin kræsingum, skreytingar upp um 

veggi og jafnvel er farið í leiki sem stílaðir eru á mæður og ófædd börn. Við slíkar 

uppákomur tíðkast að gefa nytsamlegar gjafir sem tengjast komu barna og létta þannig 

fjárhagslega undir með verðandi foreldrum. Einnig eru dæmi um að gjafir séu 

sérstaklega stílaðar á verðandi mæður, líkt og meðgöngunudd, óléttu-fatnaður eða 

húðvörur. Hér á landi virðist vinsælt að vinkonuhópar leggi saman í púkk svo þær geti 

gefið verðandi mæðrum veglega gjöf, á borð við dýran fatnað eða fylgihluti. 

En hvers vegna eru steypiboð haldin á Íslandi og á hvaða hátt er þau ólík 

upprunalegri hefð frá Bandaríkjunum?  

Hér verður leitast svara út frá mannfræðikenningum um hefðir, ritúöl, gjafaskipti og 

loks kynjagreiningu. Einnig verður fjallað um uppruna og uppsetningu steypiboða í 

Bandaríkjunum. Að lokum verður greint frá steypiboðum á Íslandi út frá umfjöllun 

fjölmiðla og niðurstöðum úr viðtölum við þrjár mæður.  

1 Kenningar 

1.1 Hefðir og áhrif þeirra 

Sagnfræðingurinn Eric Hobsbawm (1983) skilgreinir hefðir sem ákveðnar athafnir sem 

yfirleitt stjórnast af viðurkenndum reglum og innihalda einhverskonar endurtekningu. 

Hefðir eru því oft gömul staðbundin fyrirbæri sem eru einkennandi fyrir ákveðin 

samfélög eða menningarsvæði. Fræðimaðurinn Eric Rothenbuhler (1998) bendir á að 

fyrr á tímum voru það yfirleitt ákveðnir árstíðabundnir eiginleikar sem höfðu mótandi 

áhrif á hefðir en nú er raunin önnur. Hefðir sem voru áður fyrr afmarkaðar við ákveðin 

samfélög hafa nú verið teknar upp víðsvegar um heim. Mannfræðingurinn Ajun 

Appadurai (2008) bendir á að með auknum tækniframförum, sérstaklega með tilkomu 

internetsins, hafi flæði varnings, fólks, og hugmynda stóraukist á milli landa og 

menningarsvæða. Það gerðist meðal annars með bættum samgöngum, þróun í 

fjarskiptum ásamt aukinni útbreiðslu fjölmiðla og afþreyingar. Fyrir vikið virkar 

heimurinn nátengdari, smærri og samþjappaðri en áður. Aukin tengsl þjóðríkja, bæði 

pólitísk og efnahagsleg, hafa einnig bein áhrif á útbreiðslu hefða.  

Mannfræðingurinn Halldór Stefánsson (1997) segir frá tilfærslu hefða milli 

menningarheima á hnattvæddum tímum í grein sinni Gjafir í neyslusamfélagi: Heilagur 

Valentín í Japan. Þar skoðar Halldór hinn japanska sið að halda Valentínusardaginn 

hátíðlegan. Siðurinn var innfluttur frá Bandaríkjunum og Halldór rekur tilfærslu 

hefðarinnar til aukinna samskipta Japans og Bandaríkjanna á árunum eftir seinna stríð. 

Hann útskýrir að í Japan séu gjafaskipti almennt mjög stöðluð og vanabundin athöfn því 

þar tíðkast að gefa sömu eða svipaða hluti í viðurkenningarskyni við mismunandi 

tækifæri. Óvissan er því vanalega í lágmarki þar sem viðtakandi gjafar hefur oftast góða 

hugmynd um hvað hann muni fá við hvert tilefni. Halldór segir að Valentínusardagurinn 

sé undantekning frá þessari fyrrnefndu gjafahefð. Neysluvenjurnar í kringum hann eru af 

öðrum toga, til að mynda eru gjafirnar kynjaskiptar, og fyrir vikið fylgir gjöfunum meiri 

spenna og óvissa. Í Bandaríkjunum hefur löngum tíðkast að elskendur gefi hvort öðru 

súkkulaði á Valentínusardaginn og festist sú hefð í sessi í Japan en þó með öðrum hætti. 

Þar tíðkast að konur gefi karlmönnum súkkulaði og að þeir svari svo í sömu mynt 

mánuði síðar. Á meðan er beðið í ofvæni og óvissu um hvort karlmennirnir endurgjaldi 

gjafirnar. Valentínusardagurinn þróaðist með öðrum hætti í Japan því að á sjöunda 

áratug síðustu aldar jókst atvinnu þátttaka kvenna þar til muna. Þá fóru konur að gefa 

karlmönnum súkkulaði á Valentínusardaginn, þó ekki aðeins þeim sem þær felldu hugi 

til heldur einnig samstarfsmönnum og öðrum félögum. Ef karlmenn endurguldu gjöfina 

var það staðfesting á gagnkvæmum áhuga eða velvild en reglan var sú að verðgildi gjafa 

ætluðum konum var ávalt tvöfalt hærra eða ríflega það. Í Japan fengu valentínusargjafir 

því margslungnari merkingu og þannig sýnir Halldór fram á hvernig siðir geti verið 

innleiddir í ólík samfélög og þeir svo þróast í takt við hverja menningu. Siðir koma því 

ekki fastmótaðir frá upprunalandinu heldur geta þeir aðlagast og jafnvel breytt um 

merkingu (Halldór Stefánsson, 1997).  

Á árunum eftir seinni heimsstyrjöldina áttu sér stað miklar umbætur í japönsku 

samfélagi og voru þá bandarískir lifnaðarhættir og venjur teknir til fyrirmyndar. Þessar 

breytingar skiluðu sér meðal annars í áberandi meiri neyslu í tengslum við tilhugalíf 

kynjanna. Stórverslanir sáu sér þá leik á borði og ýttu undir neysluna með sölu á ýmsum 

rómantískum varningi. Líkt og í Japan sáu íslenskir kaupmenn sölutækifæri í 

bandarískum hefðum. Dæmi um það er svartur föstudagur (e. black friday), eða svartur 

fössari líkt og nokkur fyrirtæki auglýsa daginn, en það er nýlegur siður á Íslandi sem 

virðist komin til að vera (Elko, 2016). Svartur föstudagur er dagurinn eftir 

Þakkargjörðarhátíðina í Bandaríkjunum í lok nóvember og markar upphaf 

jólagjafavertíðar þar í landi. Þá bjóða verslanir vanalega upp á gífurlega afslætti og lengri 

opnunartíma (Thomas og Peters, 2011). Á svipuðum tíma auglýsa íslenskar 

matvöruverslanir sérstakt vöruúrval svo Íslendingar geti líka eldað hefðbundna 

Þakkargjörðarmáltíð (Krónan, 2015; Hagkaup amerískir dagar, 2003).  

Ísland á það sameiginlegt með Japan að tengsl lands og þjóðar við Bandaríkin eru 

margþætt og djúpstæð og rekja má upphaf þeirra aftur til seinni heims-styrjaldarinnar. 

Árið 1941 tóku Bandaríkin við hervörslu Íslands af Bretum og samhliða fór að gæta 

verulega áhrifa af bandarískri dægurmenningu á landinu (Illhugi Jökulsson, 2000). Í 

greininni Iceland, rejected by McDonald’s: desire and anxieties in a global crisis bendir 

mannfræðingurinn Kristín Loftsdóttir (2014) á þörf Íslands fyrir alþjóðlegri 

viðurkenningu. Það virðist mikilvægt fyrir þessa eyþjóð í miðju Atlantshafi að öðlast 

viðurkenningu annarra þjóðríkja og stórra alþjóðlegra fyrirtækja. Kristín bendir á að 

koma McDonald’s til landsins, árið 1993, hafi verið táknræn viðurkenning fyrir 

alþjóðavæðingu landsins. Brotthvarf sömu skyndibitakeðju frá landinu á árunum eftir 

hrun var því á sama hátt táknræn fyrir afturhvarf til einangrunar. Íslendingar virðast því 

nokkuð mótækilegir fyrir bandarískum hefðum, en ef litið er á dæmin frá Japan má ætla 

að innfluttar hefðir aðlagist nokkru leiti að menningu landsins.  

1.2 Ritúöl 

Hugtakið ritúal er mjög vítt og geta margar félagslegar athafnir flokkast undir það. En 

fræðimenn virðast almennt vera sammála um að tilgangur þeirra, sama í hvaða formi og 

mynd þau birtast, sé að viðhalda jafnvægi í samfélögum (Bowie, 2006; de Coppet. 1992). 

Ritúöl marka einskonar hringrás og eiga sér stað þegar einstaklingar taka þátt í 

ákveðnum athöfnum á sérstökum tímapunktum í lífinu. Rothenbuhler lýsir þessum 

ferlum í bók sinni Ritual Communcation (1998). Hann bendir á að lífið samanstandi af 

hringrás félagslegra viðburða líkt og fæðingu, afmælum, giftingum og dauða. Hann 

bendir á að  sambærilegan hrynjanda sé hægt að finna í árstíðum, mánuðum og vikum 

ársins. Yfir slík tímabil dreifast ýmsir trúarlegir og almennir hátíðisdagar, helgarfrí, 

afmæli vina og vandamanna, fjölskyldusamkomur og fleira. Þegar árið er liðið þá 

endurtekur þessi hrynjandi sig aftur, þó með breytilegum áherslum, og svo framvegis. 

Rothenbuhler (1998) bendir á að allt ofantalið séu ritúöl og þau séu lykilþáttur í 

félaglegum veruleika samfélaga.  

Ritúöl geta einnig verið litlir og stórir áfangar sem einstaklingar ná á lífsleiðinni og 

sum þeirra geta umbreytt stöðu einstaklinga innan samfélaga. Í klassískri greiningu 

franska mannfræðingsins Arnold Van Gennep (1960[1908]) nefnir hann slík ritúöl Rites 

of passage. En mannfræðingurinn Fiona Bowie (2006) bætti við að Rites of passage 

ferlið finnist í einhverri mynd í öllum þekktum samfélögum heimsins. Van Gennep 

(1960[1908]) skipti Rites of passage ferlinu upp í þrjú þrep: aðskilnað, umbreytingu og 

innvígslun (e. preliminal, liminal, postliminal). Í fyrsta þrepinu á sér stað ákveðinn 

aðskilnaður einstaklings við þá félagslegu stöðu eða aðstæður sem hann var í áður. 

Ritúöl tengd þessu fyrsta þrepi innihalda yfirleitt aðskilnað og einangrun. Í öðru þrepinu 

á sér stað umbreyting einstaklings og það er einskonar millibils ástandi, þar sem hann 

tilheyrir hvorki hópnum sem hann gerði áður og er ekki enn orðinn fullgildur meðlimur í 

hópnum sem á að taka við honum. Í þessu þrepi virðast reglur og gildi samfélagsins 

annað hvort falla úr gildi eða verða mjög strangar. Þriðja og síðasta þrepið 

samanstendur af innvígslu og endurkomu einstaklings í samfélagið. Einstaklingurinn 

hefur þá lokið við umbreytinguna og snýr aftur með nýja félagslega stöðu. Þetta ferli á 

bæði við einstaklinga eða hópa sem deila sameiginlegum eiginleikum líkt og aldri, kyni 

eða félagslegri stöðu. Að mati Van Gennep (1960[1908]) er lykilatriði í Rites of passage 

ritúölum að einstaklingur yfirstígi ákveðin þröskuld, raunverulegan eða táknrænan sem 

og andlegan eða líkamlegan (Bowie, 2006).  

Gott dæmi um innvígslu ritúal, sem Van Gennep (1960[1908]) notar einnig sem 

dæmi, er meðganga og barnsburður. Fyrsta meðganga konu virðist oft vega þyngra í 

tengslum við þetta ferli enda eiga sér þá stað miklar umbreytingar á stöðu konunnar. 

Van Gennep (1960[1908]) segir að við byrjun meðgöngu verði viss aðskilnaður þungaðra 

kvenna frá samfélaginu, en það ferli er þó breytilegt eftir samfélögum. Sá aðskilnaður 

fellur því undir fyrsta þrepið, aðskilnaðarþrepið, og felur meðal annars í sér að konur 

geti ekki tekið eins virkan þátt í samfélaginu og áður. Síðan eiga sér stað ritúöl sem 

tengjast umbreytingunni sem fylgja meðgöngu barna og flokkast það undir miðju 

þrepið, umbreytingarþrepið. Þar geta reglur og venjur samfélagsins fallið niður eða 

orðið strangari fyrir þungaðar konur. Sem dæmi má nefna sniðgöngu á vissum áhættu 

hlutum. Nú til dags er alþekkt að þungaðar konur eiga ekki að neyta áfengis né reykja á 

meðgöngunni og ef þær gera það þá er sú iðja litinn hornauga og jafnvel fordæmd. Á 

meðgöngu eiga einnig sér stað ýmis ritúöl sem snúa að undirbúningi fyrir komu barna og 

má nefna steypiboð sem eitt slíkt (Fisher og Gainer, 1993). Þegar loks kemur að 

fæðingunni sjálfri og síðasta þrepinu, innvígslunni, þá öðlast konan nýtt hlutverk og 

verður að móður. Móðurhlutverkinu fylgir bæði persónuleg umbreyting og ný staða 

innan samfélagsins. Konan verður þá aftur virkur þáttakandi í samfélaginu og þau boð 

og bönn sem voru til staðar á meðgöngunni falla úr gildi (Van Gennep (1960[1908]).  

Þó að meðganga falli vel að Rites of passege módeli Van Gennep (1960[1908]) þá 

hafa kenningar hans verið gagnrýndar fyrir að vera of karllægar, enda aðallega byggðar 

á innvígsluathöfnum karla. Fræðimaðurinn Paul Bernard Roscoe bendir á að 

innvígsluathafnir kvenna séu oft ólíkar Rites of passage þrepunum og segir að þær 

athafnir myndi gjarnan annað mynstur. Innvígsluathafnir kvenna snúast ekki endilega 

um eitt þrep sem konur þurfa að yfirstíga snögglega heldur þarfnist slík umbreyting oft 

lengri tíma til að þróast (Lutkehaus, 1995; Montemurro, 2002).  

Í grein sinni Baby Showers: A Rite of passage in Transition skoða markaðs-

fræðingarnir Elieen Fisher og Brenda Gainer (1993) steypiboð sem kvenlægan neyslu 

vettvang og greina hann út frá Rites of passage módeli Van Gennep. Fisher og Gainer 

(1993) framkvæmdu þátttökurannsókn og tóku viðtöl við verðandi mæður en sáu fljótt 

að Rites of passage módel Van Gennep var illa til þess fallið að skilgreina nútíma 

steypiboð í Bandaríkjunum. Nú til dags segja konur ekki endilega skilið við þau félagslegu 

hlutverk sem þær sinna eftir að þær verða þungaðar, heldur bætist móðurhlutverkið 

einfaldlega við. Fisher og Gainer (1993) benda á að steypiboðin ættu helst heima í miðju 

þrepi Van Gennep, umbreytingarþrepinu. Þar sem steypiboð eru haldin til að fagna 

umbreytingu konu yfir í móður. Þær benda einnig á að í steypiboðum eflir verðandi 

móðir tengslanet sitt sem hún getur svo leitað til ef hana vantar upplýsingar um 

barnauppeldi. Jafnframt er verðandi móður færðar gjafir sem aðstoða hana við að 

uppfylla hið nýja hlutverk. Þá getur verðandi móðir einnig mátað sig í hinu nýja 

móðurhlutverki í steypiboðinu, en Fisher og Grainer (1993) segja það vera einkennandi 

fyrir umbreytingarþrep Rites of passage. Að lokum getur verðandi móðir nýtt tímann frá 

og með steypiboðinu til að endurskilgreina sig og þau hlutverk sem hún sinnti áður. 

Steypiboðið er því einskonar verndað rými þar sem verðandi móðir getur þreifað fyrir 

sér, fengið leiðbeiningar og pláss til þess að endurskilgreina sig.  

Í steypiboðum er verðandi móðir í aðalhlutverki og veislugestir mæta til að fagna 

með henni. Rothenbuhler (1998) bendir á að ritúöl samanstanda oft af tveimur hópum, 

þátttakendum og áhorfendum, sem upplifa ritúölin með mismunandi hætti. Sem dæmi 

má nefna brúðkaup; þar sem upplifun brúðhjóna og brúðkaupsgesta af athöfninni er 

mjög ólík. Brúðhjónin eru þátttakendur í giftingar-ritúalinu og upplifa miklar 

umbreytingar. En annað má segja um fjarskylda ættingja sem eru aðeins áhorfendur og 

mæta á öðrum forsendum í athöfnina, til dæmis vegna skuldbindingar eða fyrir 

kurteisissakir. Í greininni “You Go’Cause You Have to”: The Bridal Shower as a Ritual of 

Obligation skoðar félagsfræðingurinn Beth Montemurro (2002) ritúalið brúðarboð (e. 

bridal showers). Sú hefð er bandarísk að uppruna og svipar að mörgu leiti til steypiboða. 

Í brúðarboðum undirbúa nánar vinkonur og kvenkyns fjölskyldumeðlimir brúðarinnar 

litla samkomu og bjóða fleiri vinkonum brúðarinnar. Í þeim er boðið uppá veitingar og 

gestirnir gefa brúðurinni gjafir. Montemurro (2002) útskýrir í grein sinni að konurnar 

sem tengjast brúðurinni deila sameiginlegri samvisku. Það er að segja að þær tilheyra 

ákveðnu samfélagi vegna tengsla sinna við brúðurina og eru þess vegna siðferðislega 

skildaðar til þess að sinna því. Montemurro (2002) bendir enn fremur á að þátttakendur 

í ritúalinu brúðarboð finna sig skylduga til að haga sér á ákveðin hátt. Hún notar 

kenningar félagsfræðingsins Erving Goffman (1963) sér til rökstuðnings en hann benti á 

að þátttakendur, í þessu tilviki í brúðarboði, framkvæmi ákveðna hegðun sem þykir 

samfélagslega rétt. Þátttakandinn finnur að hann er skyldugur til að taka virkan þátt í 

tilefninu, óháð hans persónulegu skoðun á því (Goffman, 1959). Montemurro (2002) 

segir hins vegar að persónuleg skoðun þátttakandanna á ritúalinu geti verið önnur en 

ætlast er til af þeim. Þátttakendunum getur almennt leiðst brúðarboð en samt fundið 

sig knúna til að sýnast njóta og hafa gaman af boðinu. Til þess að fá dýrpi skilning á 

hvers vegna konur mæta og taka þátt í ritúölum af skyldurækni styðst Montemurro 

(2002) við kenningar félagsfræðingsins Émile Durkheim sem sagði að skyldurækni væri 

nátengd hugmyndinni um góðvild. Ef einstaklingur mætir ekki í ritúal eða tekur ekki þátt 

getur honum liðið illa yfir því og fengið samviskubit. Einstaklingur mætir því ekki bara 

skyldunnar vegna heldur með það fyrir augum að hann upplifi sig sem góðan og tryggan 

vin og á sama tíma sjá aðrir þátttakendur ritúalsins hann í sama ljósi (Montemurro, 

2002). En þó upplifun og viðhorf fólks til athafna geti verið mismunandi er ljóst að ritúöl 

marka mikilvæga áfanga í lífshlaupi einstaklinga og í mörgum samfélögum fylgja þeim 

gjafaskipti. Gjafirnar tákna þó ekki aðeins fögnuð heldur tengja þær saman þátttakendur 

og áhorfendur, eða þiggjendur og gefendur, sem taka þátt í ritúalinu.  

1.3 Gjafaskipti  

Gjafir og gjafaskipti hafa lengi verið mannfræðingum hugleikinn. Hægt er að rekja þann 

áhuga allt aftur til franska fræðimannsins Marcel Mauss og bókar hans, The Gift, sem 

kom út árið 1925. Í því riti kynnir Mauss áhrifamiklar kenningar um gjafaskipti, sem eiga 

enn upp á pallborðið í dag (Miller, 2001). 

Í byrjun bókarinnar tekur Mauss (1990[1954]) fyrir nokkur erindi úr Hávamálum sem 

fjalla um mikilvægi gjafa og gjafaskipta. Til dæmis brot úr kvæði númer 42: „Vin sínum 

skal maður vinur vera og gjalda gjöf við gjöf”(Eddukvæði, 2014, bls. 24). Með því að 

greina þennan gamla kvæðadálk sýnir Mauss fram á að gjafaskipti hafa verið mikilvægur 

eiginleiki í félagslegum veruleika mannfólksins svo öldum skipti. Mauss (1990[1954]) 

færir einnig rök fyrir kenningum sínum með því að yfirfæra þær á mismunandi samfélög 

víðsvegar í heiminum, bæði í samtíma sínum og fortíð. Til dæmis skoðar hann 

gjafaskiptahefðir í Kína til forna og hjá frumbyggjum í Kanada í samtíma sínum, samhliða 

því sem hann vitnar í mannfræðinginn Bronislaw Malinowski (1922) og rannsóknir hans 

á kula gjafahringnum í Papúa Nýju-Geníu.  

Í The Gift sýnir Mauss (1990[1954]) fram á að gjafir séu ekki frjálsar og að þær 

verða, á einhverjum tímapunkti, að vera endurgoldnar. Hann bendir á að gjafir séu ólíkar 

vörum (e. commodities), þar sem verslun með vörur eða vöruskipti flokkast sem 

viðskipti en gjafaskipti hafa dýpri og persónulegri merkingu (Mauss,1990[1954]; 

Gregory, 1982; Thomas; 1991). Í inngangi að endurútgáfu The Gift bendir 

mannfræðingurinn Mary Douglas (1990[1954]) einnig á að það sé mikill munur á 

framlagi (e. donation) og gjöfum (e. gifts). Douglas færir rök fyrir því að hugmyndin um 

frjálsar gjafir sé byggð á misskilningi og hún segir:  

Það ættu ekki að vera neinar frjálsar gjafir. Það sem er rangt við þessar svokölluðu 

frjálsu gjafir eru áætlanir gefandans til þess að vera leystur undan því að fá 

endurgoldna gjöf frá þiggjandanum. Að neita endurgjalds staðsetur gjörðina að 

gefa utan gagnkvæms sambands (Douglas, 1990, bls. ix).  

Í inngangnum setur Douglas þannig tóninn fyrir skrif Mauss sem sagði að gjafaskipti 

byggðust ávalt á gagnkvæmi. Mannfræðingurinn Nicholas Thomas (1991) bendir á að 

gjöf þurfi þó ekki endilega að vera í formi hlutar heldur getur hún einnig verið gjörð. Að 

framkvæma ákveðna gjörð getur því verið gjöf og þá er gert ráð fyrir að sú gjörð verði 

endurgoldin. En yfirleitt eru gjafaskipti háð áföngum eða ritúölum sem einstaklingar ná 

eða framkvæma á lífsleiðinni. Sem dæmi má nefna stöðluð ritúöl eða hátíðir líkt og 

afmæli, jól og fermingar. Þessi ritúöl eru árstíðabundin og því getur fólk reiknað með því 

að fá gjafir þegar ritúölin nálgast og geta þá endurgoldið gefandanum gjöfina til baka 

(Rothenbuhler, 1998; Halldór Stefánsson, 1997). Hins vegar eru önnur ritúöl eða 

innvígslur sem ekki allir geta eða kjósa að ganga í gegnum, líkt og útskrift, gifting eða að 

eignast börn. Montemurro (2002) fjallar um núninginn eða óþægindin sem fylgja 

gjafaskiptum í tengslum við brúðarboð (e. bridal showers). Í sumum tilvikum getur það 

valdið brúðurinni óþægindum að fá gjöf í brúðarboði þar sem henni gæti reynst erfitt að 

endurgjalda gjöfina. Montemurro (2002) nefnir nokkrar ástæður fyrir því, til dæmis gæti 

viðkomandi hafa gengið í það heilaga áður en vinskapur tókst með brúðurinni og því 

getur brúðurin ekki endurgoldið gjöfina á sama hátt. Brúðurin getur hins vegar sýnt fram 

á ánægju og þakklæti þegar hún opnar gjafirnar. Þannig getur brúðurin endurgoldið 

gefandanum gjöfina að vissu leiti. En staðan er líka flókin þegar brúðurin fær gjafir frá 

einhleypum gestum sem óvíst er hvenær eða hvort muni gifta sig. Ef brúðurin nær ekki 

að endurgjalda gjöfina gæti hún upplifað sig í skuld við einhleypar vinkonur sínar, því í 

hinum vestrænu samfélögum, þar sem áherslurnar á pening og neysluvarning eru 

miklar, er gildi þakklætis takmarkað (Montemurro, 2002). Í greiningu Montemurro 

(2002) endurspeglast hugmyndir Mauss og Douglas: frjáls gjöf er ekki til þar sem 

þiggjandi upplifir sig í skuld við gefandann ef hann hefur ekki tækifæri til að endurgjalda 

gjöfina (Mauss, 1990[1954]).   

Mauss talar einnig um að oft þykir viðeigandi að endurgjalda gjafir á rausnarlegri 

máta en þær sem fólk þáði. Slíkar hugmyndir passa við kenningar fræðimannsins Pierre 

Bourdieu (1984) um auð (e. capital). Bourdieu skilgreindi auð ekki einungis í 

fjárhagslegum skilningi heldur sagði hann að eintaklingar gætu aflað sér ýmisskonar auð, 

líkt og menningarlegum auð og félagslegum auð. Með því að endurgjalda gjöf veglega 

sýnir fólk fram á fjárhagslegan auð sinn. Hins vegar getur skapast ákveðin togstreita ef 

verðmæti endurgjaldsgjafar er ekki sambærilegt fyrri gjöf (Miller, 2001). Líkt og 

Malinowski (1922) komst að í rannsókn sinni á kula gjafahringnum á Tróbríand eyjum í 

Papúa Nýju-Geníu. Þar gátu skapast ósætti ef menn fylgdu ekki reglum gjafahringsins. 

Megin reglan var sú að þegar einstaklingar skiptust á gjöfum þá þurfti verðmæti 

hlutanna ávallt að vera það sama. Að endurgjalda með ómerkari hlut þótti lítilsvert og 

gátu menn verið útilokaðir úr gjafahringnum fyrir slík brot. 

1.4 Femíniskar kenningar 

Árið 1974 setti mannfræðingurinn Michelle Rosaldo fram módel um það sem hún kallaði 

rými kynjanna, þar sem hún skipti hinu félagslega rými upp í tvö svið, innra svið (e. 

domestic sphere) og ytra svið (e. public sphere). Innra svið samanstendur af þeim 

stofnunum og athöfnum sem snúa að einingum mæðra og barna, til dæmis heimili og 

uppeldi. Ytra sviðið er þá þau mörk og mót samfélagsins sem stjórna hinum opinbera 

vettvangi. Samkvæmt Rosaldo er innra sviðið táknrænt fyrir konur og þeirra rými og er 

ekki talið jafn mikilvægt. Ytra sviðinu fylgir völd og virðing og það er því táknrænt fyrir 

karlmennsku. Sviðin standa því ekki á jöfnum grundvelli og eru tengsl þeirra stigsbundin. 

Mannfræðingurinn Henrietta Moore (1988) bendir á að greining Rosaldo á innra og ytra 



16 

sviði sé ennþá sterk vegna þess að einingar mæðra og barna finnast í öllum samfélögum, 

óháð menningarlegum hefðum eða fjölskyldu uppsetningnum. Ennfremur heldur Moore 

því til haga að hugtakið móðir sé ekki aðeins tengt náttúrulegum ferlum sem eiga sér 

stað við fjölgun heldur er menningarlegt gildi þess mikið. Hún bættir við að náin tengsl 

hugtakanna kona og móðir einskorðist við hugsunarhátt Vesturlanda og nefnir dæmi frá 

öðrum menningarsamfélögum máli sínu til stuðnings. Hugmyndin um að lykilhlutverk 

kvenna sé að vera móðir er því í raun vestræn skilgreining sem er menningarlega mótuð. 

Samtíminn hefur getið af sér nýjar hugmyndir um hlutverk mæðra. Mannfræðingurinn 

Alison Clarke (2014) fjallar um móðurhlutverkið í tengslum við neysluhyggju í grein sinni 

Maternity and Materialty og bendir á að á Vesturlöndum séu hlutverk móðurinnar oft 

mótuð í gegnum neyslu og varning.  

Uppeldið er þó ekki ennþá aðeins í höndum mæðra eða eins og mannfræðingurinn 

Sallie Han (2013) bendir á þá er hlutverk feðra í uppeldinu orðin mun virkara. Hún segir 

að orðræða um uppeldi hafi breyst og í stað þess að eingöngu sé talað um móðureðli 

eða móðurhlutverk hafi þau hugtök verið leyst af hólmi af öðrum slíkum, líkt og 

foreldarhlutverk. Með þessu er verið að ögra hinum rótgrónu hugmyndum um að konur 

séu aðal umönnunaraðilar barna og að feður séu aðeins til staðar sem fjarlægir en 

tryggir framfærsluaðilar (Phoenix, Woollett og Loyd, 1991).  

Fræðikonan Judith Butler (2004) hefur fjallaði ítarlega um kyngervi. Hún vill meina 

að það séu ekki hin líffræðilegu kyn sem ákvarði hvað sé kvenlegt eða karlægt heldur 

hvernig einstaklingar framkvæma eða leika kyngervi. Hún bendir á að það eru ekki 

einstaklingarnir sjálfir sem ráði hvað er karlægt eða kvenlægt heldur er það ákvarðað af 

ríkjandi samfélagslegum viðmiðum. Daglegar gjörðir einstaklinga, hvernig þeir tala, haga 

sér og hreyfa sig, viðhalda þannig þessum ákveðnu kvenlægu og karllægu gildum. Á 

þann veg skapast staðlaðar hugmyndir um hlutverk og hegðun kynjanna, líkt og það að 

konur eigi að vera góðar mæður. Rétt eins og áður var talið að uppeldi barna væri 

kvenlægt hlutverk þá er nú á dögum hlutverk kynjanna beggja að sjá um uppeldi barna. 

Þegar hefðin að halda steypiboð myndaðist í Bandaríkjunum var svið kvenna, hið innra 

svið, takmarkaðra en nú. Með því að taka upp þann nýja sið að halda steypiboð á Íslandi 

er því verið að gangast við gömlum gildum. Út frá hugmyndum Butler (2004) má ætla að 

það sé samfélagsleg ákvörðun að steypiboð sé kvenleg hefð og ungar konur eru þá að 

gangast við kyngervi sínu með því að taka þátt í slíkum hefðum. 

2 Steypiboð og Bandaríkin 

2.1 Uppruni steypiboða í Bandaríkjunum 

Fisher og Gainer (1993) rekja uppruna steypiboða í Bandaríkjunum aftur til aldamótanna 

1900 og benda á að það hafi ekki verið fyrr en upp úr sjötta áratugnum að bera fór á 

almennum vinsældum boðanna. Sallie Han (2013) segir í bók sinni Pregnancy in Practice 

að fyrir seinni heimsstyrjöld var ætlast til þess að óléttar konur héldu sig inni á heimilum 

sínum; þar sem þunganir voru taldar einkamál og því ekki boðlegt að þær sýndu sig á 

almannafæri. Á seinni helmingi tuttugustu aldar jókst sýnileiki og umræða um 

meðgöngu kvenna og samhliða frjálslegri viðhorfum varð til aukin neysluhyggja sem 

greiddi leið fyrir steypiboðshefðina. Þegar komið var fram á sjötta áratug síðustu aldar 

hafði neysla og velmegun í Bandaríkjunum vaxið jafnt og þétt. Meðal annars höfðu bílar 

farið frá því að vera lúxusvarningur yfir í nauðsynjavöru (Hilton, 2007). Félags-

fræðingurinn Mike Featherstone (1991) segir að upp úr sjötta áratugnum hafi tími 

fjöldaframleiðslunnar hafist, með tilkomu hraðari framleiðslutækni, harðari 

markaðsetningu og auknum kröfum af hálfu neytenda um meira vöruframboð. Samtímis 

varð neysla að lífstíl og einstaklingar fóru að skilgreina sjálfan sig út frá þeim varningi 

sem þeir versluðu og á það enn við í dag. Enda bendir Clarke (2014) á að nú til dags sé 

ekki hægt að skilgreina meðgöngur eingöngu sem líffræðilegt ferli heldur eru þær 

flóknar félagslegar og efnahagslegar athafnir. Steypiboð eru því dæmi um eitt þrep í 

slíku ferli. 

2.2 Uppsetning steypiboða í Bandaríkjunum 

Fisher og Gainer (1993) gera ítarlega grein fyrir steypiboðum og uppsetningu þeirra í 

grein þeirra. Han (2013) vísar mikið í rannsóknir þeirra og bendir á að litlar sem engar 

aðrar fræðilegar heimildir séu til um ritúalið steypiboð.  

Í Bandaríkjunum eru til nokkrar gerðir af steypiboðum og flokkast þau annað hvort 

sem hefðbundin eða óhefðbundin. Fisher og Gainer (1993) segja að í hefðbundnum 

steypiboðum sé konum aðeins boðið, fjöldi gesta geti talið hundruði og spannað allt frá 

nánustu ættingjum uppí nágranna og vinnufélaga. Verðandi mæður taka yfirleitt virkan 

þátt í undirbúningi steypiboðanna og hjálpa til við að velja þemaliti, undirbúa 

gestalistann og fleira slíkt (Han, 2013). Þrátt fyrir að oftast séu engin börn höfð með í 

steypiboðum þá eru veislurnar gjarnan í barnaþema með litríkum blöðrum og 

pappírsskrauti. Þá er gjarnan farið í barnvæna leiki sem innihalda einfaldar spurningar 

eða ganga út á heppni. Veitingarnar eru líka svipaðar og í barnaafmælum, það er að 

segja sætmeti og kökur og óáfengir drykkir. En einnig tíðkast að skreyta stól, eða hásæti, 

sem verðandi móðir situr svo í þegar hún opnar gjafirnar. Fisher og Gainer (1993) vilja 

meina að þar sem steypiboð séu haldin fyrir fæðingu fyrsta barns þá búi þau yfir meiri 

dýpt, enda heyra þau undir einskonar innvígsluathafnir. Einnig benda þær á þversögnina 

sem á sér stað í hinum hefðbundnu steypiboðum því á sama tíma og það er 

innvígsluathöfn til að fagna umbreytingu konu yfir í móður, leitar það í þemu sem eru 

einkennandi fyrir sakleysi og barndóm. Þær benda einnig á að með því að stilla verðandi 

móður upp í skreytt hásæti sé verið að líkja henni við jómfrúar dýrlinga líkt og Maríu 

Mey.  

Han (2013) gerði þátttökuathugun á steypiboðum í Bandaríkjunum og lýsir gjafaferli 

í einu boði ítarlega. Þegar gestirnir mættu í boðið var þeim bent á að leggja gjafirnar á 

ákveðið gjafaborð sem stillt var upp á áberandi stað. Að opna gjafirnar var hápunktur 

samkomunnar og þá settust gestirnir í kringum verðandi móður og henni voru réttar 

gjafir sem hún opnaði, sýndi gestunum og þakkaði gefundunum fyrir. Systir verðandi 

móður hélt lista yfir hver gaf hvað og seinna sendi verðandi móðir þeim persónulegt 

þakkarbréf. Fyrir þetta ákveðna steypiboð hafði verðandi móðir sett saman gjafalista 

sem gestirnir gátu nálgast í ákveðnum verslunum. Verðandi móðir hafði valið ákveðna 

hluti í ákveðnum litum, stærð og gerð og var listinn nokkrar blaðsíður að lengd. Han 

(2013) sagði að gjafaflóðið hefði glatt verðandi móður mikið enda er helsti tilgangur 

hefðbundna steypiboða í Bandaríkjunum að færa verðandi móður öll þau tæki og tól 

sem talin eru ómissandi við barnauppeldi. Fisher og Gainer (1993) benda á að gjafirnar 

þjóna fjárhagslegum tilgangi en á sama tíma styrkja þær tengsl móðurinnar við samfélag 

kvenna í kringum hana.  

Nokkrar mismunandi tegundir eru til af óhefðbundum steypiboðum. Han (2013) og 

Fisher og Gainer (1993) nefna nokkur slík: líkt og vinnustaða steypiboð sem er 

afslappaðri og minni útgáfa af hefðbundnu steypiboði og er yfirleitt haldið rétt áður en 

verðandi móðir hættir vinnu og fer í fæðingarorlof. Þær nefna einnig femínisk steypiboð 

sem svipa til hefðbundna steypiboða nema öllum tilvísunum í barndóm er sleppt, 

gjafirnar eru oft stílaðar á móðurina sjálfa og vín er á boðstólum. Einnig eru til dæmi um 

steypiboð fyrir verðandi feður en slík boð ganga undir nafninu feðraboð (e. daddy 

shower). Þau eru ólík hinum hefðbundnu steypiboðum að því leiti að þau eru eingöngu 

fyrir karlmenn og líkjast frekar steggjun, teiti eða annarri skemmtun. Í þeim fær 

verðandi faðir að sletta úr klaufunum með vinum sínum áður en barnið fæðist. Slíkar 

veislur innihalda ekki gjafir né leiki tengda barninu og veitingarnar eru aðallega áfengar 

(„Beer, bros... and baby talk?”,2014; Varma-White, 2014). Reyndar eru slík boð ekki 

mjög algeng og vinsældir þeirra því langtum minni en hinna hefðbundnu steypiboða. 

Það óhefðbundna steypiboð sem kemst næst hinu hefðbundna í vinsældum er blandað 

steypiboð en þar eru báðir foreldrar í aðalhlutverki og karlkyns vinum og skyldmennum 

einnig boðið. Í blönduðum steypiboðum eru ekki neinar tilvísanir í barndóm né spilaðir 

leikir, veitingarnar eru fágaðar og boðið er uppá áfengi. Hins vegar er opnun gjafanna 

mikilvægasti partur athafnarinnar líkt og í hinum hefðbundnu steypiboðum. Í blönduðu 

steypiboðum er haldið uppá umbreytingu beggja aðila frá því að vera kona og karlmaður 

yfir í að verða móðir og faðir (Fisher og Gainer, 1993). Allar þessar útfærslur steypiboða 

eru miðuð við frumburð foreldra en það er hins vegar til steypiboð sem eru stíluð á 

seinni meðgöngur kvenna. Á ensku kallast slík boð baby sprinkle sem er lýsandi því nafn 

steypiboða frumburðarins á ensku er baby shower. Í nöfnum boðanna er leikið með 

gjafir og myndmál vatns. Á meðgöngu fyrsta barns er gjöfum ausið yfir verðandi mæður 

en á seinni meðgöngum er þeim aðeins úðað. Enda eru seinni boðin vanalega smærri í 

sniðum og gjafirnar ekki jafn mikilvægur hluti athafnarinnar (e. h., 2015).  

Þrátt fyrir ýmsar útgáfur af steypiboðum nýtur hefðbundna leiðin alltaf mestra 

vinsælda. Slíkum steypiboðum bregður oft fyrir í ýmsu bandarísku afþreyingarefni, til 

dæmis oftar en einu sinni í þáttaröðinni Beðmál í borginni (e. Sex and the City), sem 

voru sýndir á Ríkissjónvarpinu á árunum frá 1998 til 2004, og í gamanþáttunum Vinir (e. 

Friends) sem voru sýndir á Stöð 2 frá árinu 1994 til 2004. Vinsældir beggja þessara 

þáttaraða á Íslandi voru, og eru jafnvel enn, mjög miklar og eflaust hafa þeir haft nokkur 

áhrif á að steypiboðssiðurinn var tekin upp hér á landi, jafnhliða öðru sambærilegu 

afþreyingarefni.  

3 Steypiboð á Íslandi 

3.1 Umfjöllun um steypiboð á Íslandi  

Fyrsta umfjöllun um steypiboð í íslenskum fjölmiðlum er að finna í greininni „Er það 

stelpa eða strákur?” sem birtist árið 1991 í tímaritinu Veru. Þar er fjallað um 

undirbúning á meðgöngu og talað um íslenskar venjur sem tengjast barnsburði og þær 

bornar saman við þær bandarísku. Þar segir blaðamaður að „í Bandaríkjunum er þessu 

allt öðru vísi farið, þar tíðkast að halda svokallað „baby shower” tveimur til þremur 

mánuðum áður en barnið fæðist. Þetta er eins konar „fyrir-fæðingarveisla”” (Guðlaug 

Gísladóttir, 1991, bls. 38). Það var svo tuttugu og einu ári síðar sem umfjöllun um 

steypiboð birtist aftur í íslenskum fjölmiðlum, en í DV frá 24. ágúst árið 2012 er að finna 

stuttan pistil undir nafninu „Veisla fyrir ófæddu börnin. Venja sem hefur aldrei náð til 

Íslands”. Þar útskýrir blaðamaður hvað steypiboð er og tekur fram að líklegast hefðu 

margir Íslendingar heyrt um slík boð, þó þau væru ekki haldin á Íslandi. Hann segir að 

steypiboð tíðkist í öðrum löndum og endar pistillinn á fullyrðingunni að „það gæti nú 

verið gaman að taka upp þennan sið á Íslandi og sníða að íslenskum siðum” („Venjan 

sem hefur”, 2012, bls. 32). Það má segja að blaðamaður DV hafi reynst framsýnn því 

nokkrum árum síðar virðist siðurinn að halda steypiboð vera kominn til að vera á Íslandi. 

Á allra síðustu árum hefur borið á frekari umfjöllunum í fjölmiðlum, til að mynda stutt 

viðtöl við verðandi mæður sem fengu slík boð. Dæmi um það er viðtal við 

fjölmiðlakonuna Tobbu Marinós, í DV þann 20. maí 2014, sem sagðist hafa tárast ofan í 

smjörkremið á kökunum í boðinu því hún var svo glöð yfir því að vinkonur hennar kæmu 

henni á óvart með steypiboði (Viktoría Hermannsdóttir, 2014). Einnig má finna svipaða 

umfjöllun um steypiboð á íslenskum lífstílsbloggum en þær umfjallanir samanstanda 

aðallega af myndum úr boðunum með stuttum textaskýringum (sjá 

www.trendnet.is/tag/baby-shower). 

3.2 Niðurstöður viðtala  

Hálf-stöðluð einstaklings viðtöl voru tekin við þrjá viðmælendur sem eru allar mæður, 

fæddar árið 1990, sem fengu steypiboð á sinni meðgöngu, hafa mætt í steypiboð hjá 

öðrum verðandi mæðrum og tekið þátt í undirbúningi fyrir slík boð. Viðmælandi A á eitt 

barn sem fæddist í mars árið 2015. Hún fékk tvö steypiboð á meðgöngunni en afstaða 

hennar var ólík hinum viðmælendunum vegna þess að hún óskaði sérstaklega eftir því 

að það yrði ekki haldið neitt steypiboð fyrir hana. Viðmælandi B á tvö börn, fyrra fætt 

árið 2010 og seinna árið 2016. Hún fékk steypiboð á báðum meðgöngum en þó voru 

boðin með nokkuð ólíku sniði. Viðmælandi C á eitt barn, fætt árið 2015, og fékk 

steypiboð á þeirri meðgöngu.  

Þrátt fyrir að viðtölin séu einstaklings viðtöl voru mæðurnar sammála um margt. Til 

dæmis þótti þeim öllum vænt um steypiboðin sem þær fengu. Viðmælandi B var aðeins 

19 ára þegar hún eignaðist sitt fyrsta barn og hún leit á steypiboð sitt sem leið 

vinkvenna sinna til að lýsa yfir samstöðu. Það sýndi að þær styddu við bakið á henni í 

gegnum meðgönguna, þær væru til staðar fyrir hana og yrðu það einnig eftir fæðingu 

barnsins. Viðmælandi C tók í sama streng því þó hún hafi ekki búist við að fá steypiboð 

þá þótti henni gaman að ólíkir vinkonuhópar tækju sig saman og undirbyggju boð til að 

samgleðjast með henni. Viðmælandi C nefndi einnig að ólétta hennar hafi verið mjög 

óvænt og henni fannst steypiboðið auka eftirvæntingu hennar fyrir komu barnsins. 

Viðmælandi A sagði „ég var með svolítið óþol fyrir þessu öllu þannig að ég reyndi að 

taka frekar skýrt fram að mig langaði alls ekki í baby shower”. En bætti svo við að hún 

hefði notið sín í þeim tveimur steypiboðum sem hún fékk, enda voru þau látlaus stund 

með nánum vinkonum. 

Viðmælendurnir voru allar á sama máli um hvað einkenndi íslensk steypiboð. Að 

mati viðmælanda A samanstæði vel heppnað steypiboð af því að „[verðandi móðir] 

mætti, að viðburðurinn kæmi henni á óvart, það væru veitingar og svo ein gjöf og svo 

bara að þetta sé einsog kaffiboð, fólk bara að hittast og spjalla”. Hugmyndir viðmælenda 

B og C voru sambærilegar og það skein í gegn um viðtölin að gjafir og umgjörð boðanna 

væru ekki aðalatriði heldur félagsskapurinn og samverustundin. Þær nefndu allar að 

steypiboð væru í grunninn lík saumaklúbbum og viðmælandi C sagði að fyrir henni væri 

steypiboð í raun „bara svona pálínuboð með pökkum og skreytingum”.  

3.2.1 Munurinn á íslenskum og bandarískum steypiboðum 

Viðmælendur þekktu allar steypiboð áður en þær fóru í slík boð eða fengu það sjálfar. 

Allar nefndu þær að hefðin væri bandarísk að uppruna og að þær hefðu fyrst kynnst 

boðunum í bandarískum bíómyndum eða viðlíka afþreyingarefni. Af viðtölunum að 

dæma virtust hugmyndir viðmælendanna um bandarísk steypiboð endurspegla 

hefðbundin steypiboð líkt og þær Fisher og Gainer (1993) og Han (2013) greina frá. 



23 

Viðmælendur A og C tóku sérstaklega fram að þeim þótti mikill munur á bandarískum 

steypiboðum og þeim íslensku. Viðmælandi A var skiptinemi í Bandaríkjunum á 

menntaskólaárum sínum og hafði þá aðeins komist í kynni við þessa hefð. 

Það fyndna er að þetta er allt öðruvísi í Ameríku. Þá býður þú, liggur við, sjálfur fólki 

bara í baby shower-ið; það er aldrei óvænt, allaveganna ekki það sem ég hef 

séð.[...] Þá er salur leigður, það er sko ekki surprise og mega leikir [...]. Hérna heima 

virðist þetta samt þurfa rosa mikið að vera óvænt. Þetta er rosa amerískt en [í 

Bandaríkjunum] snýst þetta rosalega mikið um gjafir. Mér finnst skemmtilegra í 

kringum þetta hér. Þá koma allar með eitthvað á borðið og kannski gjöf. Þetta snýst 

meira um samverustundina heldur en gjafaflóð. En vissulega er þetta amerísk hefð, 

við Íslendingar elskum jú ameríska daga.  

Viðmælandi C tók einnig fram að í Bandaríkjunum væru steypiboð ekki óvænt. Hún 

notaðist við bandarískt meðgönguforrit fyrir snjallsíma, Ovia Pregnancy, á meðgöngu 

sinni og komst þar í kynni við steypiboðshefðina í Bandaríkjunum. Í forritinu geta 

þungaðar konur deilt upplýsingum á milli sín og rætt saman. Hún sagði að þar virtust 

margar verðandi mæður taka þátt í skipulagningunni á boðunum og hún hjó eftir því að 

uppsetning þeirra væri gjörólík þeim íslensku. Hún bætti svo við að þar tækju kvenkyns 

fjölskyldumeðlimir verðandi móður á sig kostnað steypiboðanna sem samkvæmt 

viðmælanda C „var gígantískur”. Hún nefndi að sumar verðandi mæður væru að bjóða 

yfir hundrað manns í steypiboðin sín. Viðmælendurnir tóku allar fram, með einum eða 

öðrum hætti, að þeim þættu steypiboð skemmtilegur siður; þrátt fyrir að hann væri 

bandarískur. Viðmælandi C sagði að henni „myndi þykja þetta asnalegt ef þetta væri 

eins og í Bandaríkjunum” og viðmælandi A tók það sérstaklega fram að henni hefði þótt 

óþægilegt ef steypiboðin sem hún fékk hefðu verið með bandarísku sniði. Viðmælandi B 

greindi frá að henni þætti hálf kjánalegt að taka upp amerískar hefðir. En þrátt fyrir það 

þá fannst henni steypiboðið sitt sýna hversu sterkt félagslegt öryggisnet hún ætti. Þessi 

upplifun viðmælanda B stemmir við greiningu Fisher og Gainer (1993) um að steypiboð 

séu vettvagnur þar sem konur upplifa styrk eigin tengslaneta, rétt fyrir hið nýja 

móðurhlutverk.  

Í orðum viðmælendanna kemur vel fram hver er afstaða þeirra til upprunalegu 

hefðarinnar frá Bandaríkjunum. Líkt og kemur fram í grein Halldórs Stefánssonar (1997) 

þá eru nýjar hefðir sem innleiddar eru frá einum menningarheimi yfir í annan oft 

mótaðar uppá nýtt og endurskilgreindar í hinu nýja samfélagi og virðist það vera raunin 

með steypiboð á Íslandi. Enda kemur skýrt fram í viðtölunum að þau steypiboð sem 

viðmælendur höfðu fengið og mætt í einkenndust af öðrum eiginleikum og gildum en 

þau bandarísku. Til dæmis sögðu viðmælendurnir að gjafir og umgjörð boða væru auka 

atriði því að íslensku boðin snéru aðalega um félagsskapinn og að gera vel við verðandi 

mæður.  

3.2.2 Siðurinn að halda steypiboð 

Viðmælendurnir voru allir sammála um að steypiboð væru komin er til að vera á Íslandi. 

Viðmælandi C benti á að hún fann fyrir mikilli aukningu á slíkum boðum frá þeim tíma 

sem hún var ólétt, árið 2015, og nú árið 2017. Viðmælandi A sagði að siðurinn festi sig í 

sessi í gegnum vinahópa og bætti við „það virðist kannski vera að skapast ný regla að ef 

þessi er búin að halda [steypiboð] fyrir þennan þá er það skylda”. Það er að ef ein 

vinkona innan vinahópsins fær steypiboð á sinni meðgöngu þá á það að gilda um þá 

næstu og þannig koll af kolli. Þær aðstæður sem viðmælandi A lýsir koma heim og 

saman við kenningu Thomas (1991), um að gjafir geti verið í formi gjörðar ekki aðeins 

hlutar, og hugmyndum Mauss (1990[1954]) um að öll gjafaskipti þurfi að vera 

endurgoldin til að viðhalda jafnvægi í samskiptum hópa. Það sannast enn frekar með 

máli viðmælandi A sem hafði beðið um að ekki yrði haldið steypiboð fyrir sig en fékk svo 

tvö slík boð. Þar af var eitt frá vinahópi sem innihélt tvær mæður sem hópurinn hafði 

haldið steypiboð fyrir áður. Hópurinn hélt því reglunni gangandi en ákvað að halda 

óformlegra boð fyrir hana svo regla gjafaskiptanna riðlaðist ekki. Varðandi hitt 

steypiboðið fann viðmælandi A að „[vinkonuhópurinn] vildi ekki halda hefðbundið baby 

shower en leið svona eins og þær þyrftu að gera eitthvað”. Upplifun þessa vinkonuhóps 

passar vel við greiningu Montemurro (2002) á skyldurækni í tengslum við ritúöl. 

Vinkonurnar upplifðu það sem skyldu sína að halda steypiboð fyrir viðmælanda A jafnvel 

þó hún óskaði ekki eftir neinu slíku. Viðmælandi A nefndi einnig að henni þætti 

óþægilegt þegar fólk legði mikið á sig fyrir hana og að hún hefði meira gaman af því að 

skipuleggja og halda steypiboð fyrir aðra. En að eigin sögn hefur hún komið að 

undirbúningi um tíu slíkra boða. Viðmælandi A sagði að það skipti hana ekki miklu máli 

að fá steypiboð og bætti við að „það er kannski smá hræsnislegt að segja að þetta sé 

ekki mikilvægt því ég er er alltaf að taka þátt í svona [...] ætli þetta sé ekki eitthvað 

sjálfhverft góðverk, þú veist”. Upplifun viðmælanda A er því ólík því sem Montemurro 

(2002) talaði um, því hún fann sig ekki knúna skyldunnar vegna að taka þátt í 

undirbúningi boðanna heldur gerði það af áhuga og ánægju. Viðmælandi A benti einnig 

á að steypiboðum getur fylgt félagsleg óvissa og bætti við að þegar slíkir siðir yrðu eins 

sýnilegir og steypiboð eru orðin á Íslandi þá finnist mörgum ungum konum eðlilegt að 

slík boð verði haldin fyrir þær þegar að þeirra meðgöngu kemur. Það getur leitt til þess 

að einhver fái ekki steypiboð frá sínum vinkonuhópi og yrði því óörugg um stöðu sína 

innan hópsins sem gæti svo skapað vanlíðan. Viðmælandi A sagði einnig að „fyrir suma 

er það að fá steypiboð staðfesting á vinskap eða stöðu innan vinahóps”. Það fellur vel 

við skilgreiningu Bourdieu (1984) á hinum félagslega auði. Einstaklingar sem eiga lítið af 

slíkum auð gætu þá ekki átt inni steypiboð og slíkri höfnun gætu fylgt fyrrgreindar 

afleiðingar. Það má því draga þá ályktun að viðmælandi A eigi nóg af félagslegum auði; 

þar sem hún reyndi að neita eigin steypiboðum án þess að hræðast afleiðingarnar. 

Steypiboð geta því haft dýpri félagslega merkingu en aðeins þá að þau séu veisla fyrir 

verðandi mæður þar sem þeim eru fengnar gjafir sem tengjast komu barna. Þau snúast 

frekar um sýnilegan stuðning frá baklandi móðurinnar, líkt og Fisher og Gainer (1993) 

töluðu um.   

Viðmælendurnir nefndu allar að samfélagsmiðlar væru ein stærsta ástæða þess að 

steypiboð væru að festast í sessi hér á landi. Viðmælandi A sagði að nú til dags upplifði 

fólk sig skyldugt til að setja inn myndir á samfélagsmiðla sem fanga jákvæða og flotta 

hlið á þeirra eigin lífi og benti á að margar verðandi mæður settu myndir af 

steypiboðunum sínum inn á samfélagsmiðla. Gera má ráð fyrir að slíkar myndir geti 

orðið hvatning fyrir aðrar ungar konur til að halda slík boð fyrir þungaðar vinkonur sínar. 

Viðmælandi B tók í sama streng um birtingarmynd steypiboða á samfélagsmiðlum og 

sagði að „enginn vill vera ömurlega vinkonan sem hélt ekki baby shower fyrir vinkonu 

sína”. Ummæli viðmælendanna koma heim og saman við greiningu Montemurro (2002) 

um skylduræknina í kringum ritúöl. Viðmælandi A talaði einnig um áhrif sömu mynda á 

samfélagsmiðlum á aðrar kynslóðir. Yngri stelpur gætu séð myndir af steypiboðum og 

væru þá vísari til að halda slík boð þegar þær komast á barneignaraldur. Þannig gæti 

hefðin viðhaldist.  

Viðmælendurnir voru allar sammála um að það væri áhugavert að fylgjast með 

breytingum á steypiboðum þegar kæmi að seinni meðgöngum mæðra sem hafa fengið 

slík boð fyrir fyrsta barn. Viðmælanda A fannst greinilegt að steypiboð væru enn í mótun 

og því ekki búið að festa reglur um steypiboð fyrir seinni meðgöngur. Hún hafði nýlega 

haldið steypiboð fyrir þungaða vinkonu sína sem átti von á barni númer tvö en það var 

fyrsta steypiboðið sem vinkona hennar fékk, þar sem hefðin var ekki jafn útbreidd þegar 

hún var þunguð af sínu fyrsta barni. Af viðmælendunum þremur var viðmælandi B sú 

eina sem var orðin tveggja barna móðir. Hún var óviss um hvort hún ætti að flokka 

seinna boðið sem hún fékk undir steypiboð en það innihélt þó tvennt af því sem 

viðmælendunum þótti mikilvægir eiginleikar; óvænta uppákomu og veitingar. Hún og 

vinkonur hennar höfðu ákveðið að fara saman á kaffihús og þegar hún mætti þar biðu 

nokkrar fleiri vinkonur hennar þar og þær buðu henni í dögurð. Hún fékk engar gjafir við 

þetta tilefni en í staðin fékk hún sængurgjafir þegar barnið var fætt. Viðmælanda B 

fannst mestu máli skipta að í boðinu náði hún að hitta vinkonurnar áður en barnið 

fæddist. Umgjörð þessarar athafnar svipar til bandarísku úðaboðanna (e. baby sprinkle) 

sem eru þau steypiboð sem haldin eru á síðari meðgöngum mæðra (e.h, 2015). Líkindi 

boðanna geta jafnvel gefið vísbendingar um hvernig steypiboðum á síðari meðgöngum 

verður háttað á Íslandi.   

Steypiboð á Íslandi virðast enn sem komið er einskorðast við yngri mæður, á tvítugs 

og þrítugs aldri. Þrátt fyrir það voru viðmælendurnir sammála um að eldri kynslóðir 

tækju almennt vel í þennan nýja sið. Þær sögðust allar hafa mætt í steypiboð þar sem 

eldri skyldmenni, á borð við mæður og ömmur, tækju þátt í fögnuðinum. Slík uppsetning 

svipar til hefðbundnu steypiboðanna í Bandaríkjunum, þar sem skyldmennum verðandi 

móður er yfirleitt boðið með (Han, 2013). En þrátt fyrir það má finna undantekningar á 

jákvæðu viðhorfi eldra fólks, en viðmælandi C sagði að samstarfsfélagar hennar hefðu 

hneykslast á slíkum steypiboðum og bent á að það væri til sambærileg íslensk hefð, það 

er að segja sængurgjöfin.  

3.2.3 Sængurgjafir og steypiboðsgjafir  

Með tilkomu steypiboða, og gjöfunum sem þeim fylgja, hefur skapast óvissa um stöðu 

sængurgjafanna á Íslandi. Þær þjóna í grunninn sama tilgangi og steypiboðsgjafir, það er 

að segja að hjálpa verðandi foreldrum að undirbúa fyrir komu barns, en vísa samhliða 

aftur til fyrri tíma og þá sérstaklega í þá hjátrú að það boðaði ekki gott að undirbúa 

komu barns fyrir fæðingu þess. Viðmælendur voru með fremur ólíkar skoðanir á stöðu 

sængurgjafarinnar í samtímanum. Viðmælandi A taldi að sængurgjafahefðin væri ekki á 

undanhaldi þó hún væri ekki jafn mikilvæg og áður. Í staðin hefur nú bæst við nýtt 

gjafatilefni sem henni þótti of mikið og benti á að margir gefa því ungabörnum þrjár 

gjafir við mismunandi tækifæri: steypiboðsgjöf, sængurgjöf og skírnar eða nafnagjöf. 

Viðmælandi A lýsti áhyggjum yfir öllum gjöfunum og sagðist hugsa til þeirra kvenna sem 

yrðu síðastar til að eignast börn í sínum vinkonuhópi. Mögulega hefur þá spenningurinn 

sem fylgi því að gefa sængur- og steypiboðsgjafir horfið þar sem þær hafa verið gefnar 

svo oft áður. Viðmælandi A velti því einnig fyrir sér hvort fólk myndi hætta að gefa slíkar 

gjafir með hækkandi aldri móðurinnar. Hér eiga hugmyndir Montemurro (2002) um þau 

óþægindi sem geta myndast í gjafaskiptum tengdum ritúölum vel við. Hún sagði að 

þiggjandi gæti átt erfitt með að endurgjalda gjöf ef óvissa ríkti um hvort gefandinn 

myndi ganga í gegnum sambærilegt ritúal. Hægt væri að túlka stöðu viðmælanda A á 

þann hátt að hún bíði eftir að geta endurgoldið barnlausum vinkonum sínum 

sambærilegar gjafir og þær gáfu henni. 

Viðmælandi C var á báðum áttum um hvort steypiboðsgjafir væru búnar að taka við 

af sængurgjöfum en var sammála um að margt hafi breyst með tímanum. Líkt og 

viðmælandi A sagði hún að gjafatilefnin væru orðin of mörg og taldi hún því líklegt að 

steypiboðsgjöfin kæmi í staðin fyrir sængurgjöfina. Viðmælandi C nefndi samt að ef náin 

vinkona hennar myndi eignast barn þá myndi hún gefa henni á sængina. Einnig talaði 

viðmælandi C mikið um steypiboðsgjöfina sjálfa. Hún sagði að skilgreiningar kvenna á 

steypiboðsgjöfum væru mjög mismunandi og tók fram að hún hafi sjálf lent í ágreiningi 

við undirbúning steypiboða vegna ólíkra viðhorfa til gjafanna. Henni fannst mjög sniðugt 

að allir gestir steypiboðsins eða vinahóps gæfu eina stóra gjöf saman sem væri þá 

einhver endingargóður hlutur sem foreldrunum langaði að eignast en myndu ef til vill 

ekki fjárfersta í sjálf. En aðrir hafa verið á öðru máli og fundist betra að allir gestir 

boðsins gæfu einstaklingsgjafir. Val og kaup á steypiboðsgjöfum á Íslandi er annar vinkill 

sem er ólíkur upprunahefðinni frá Bandaríkjunum. Líkt og Han (2003) lýsti þá er þar 

vinsælt að verðandi mæður geri gjafalista með þeim hlutum sem þær vantar. Á Íslandi 

virðist enginn slík regla vera til staðar enda eiga boðin að vera óvænt og verðandi móðir 

kemur ekki sjálf að skipulagningu þeirra. Han (2003) segir að með gjafalistum sé dregið 

úr nánd gefanda og þiggjanda þar sem þiggjandinn stýrir í raun hvaða gjöf er gefin. 

Miðað við frásagnir viðmælenda eru íslensk steypiboð persónuleg og gjafirnar oft í takt 

við það.  

Ólíkt hinum tveimur viðmælendunum taldi viðmælandi B að sængurgjöfin hefði enn 

mikið gildi og jafnvel meira en steypiboðsgjafirnar. Henni þótti tilhugsunin að mæta án 

sængurgjafar í heimsókn til nýbakaðra foreldra vera óþæginleg. Hún upplifir fyrstu 

heimsókn eftir fæðingu sem hálfgerð skipti og lýsti því svo „þetta er í raun þannig að þú 

mætir og færð að halda á barninu og í staðinn fær [foreldrið sængurgjöf]. Þetta eru í 

raun skipti. [...] Ég þarf að færa þér eitthvað til þess að fá að koma inná heimilið þitt og 

halda á barninu þínu”. Upplifun viðmælanda B af fyrstu heimsókn til foreldra og barns 

passa vel við hugmyndir Mauss (1990[1954]) um gjafaskipti en viðmælanda B leið eins 

og hún þyrfti að endurgjalda heimboðið með gjöf. Hún taldi það vera almenna kurteisi 

og hugulsemi og tók dæmi um eina slíka heimsókn þegar hún færði foreldrunum 

bjórkippu og uppeldisbók sem hafði reynst henni sjálfri vel. Viðmælandi B sagði þó að 

margt hafði breyst með tímanum, að konur væru nú ekki jafn lengi á fæðingardeild eftir 

barnsburð og áður þegar fólk var vant að koma þangað í fyrstu heimsóknir með 

sængurgjöf. Nú fara mæður fljótt heim og fólk er því mögulega tregara til að kíkja 

snemma í heimsókn. Enda eru foreldrarnir bæði að venjast nýja hlutverki og að reka 

heimili. Viðmælandi B benti á að þess vegna væru steypiboð mögulega hentugri lausn og 

bætti við að nú til dags væri fólk almennt upptekið en í steypiboðum ná vinkonur og 

verðandi móðir að hittast áður en barnið fæðist. Viðmælandi B velti því fyrir sér hvort 

steypiboð væru „kannski leiðin til að kveðja hana yfir í móðurhlutverkið, sem eitthvað 

svona ritúal”. En þau orð kristalla niðurstöðu Fisher og Gainer (1993) um að steypiboð 

séu Rites of passage ritúöl, þar sem umbreytingu konu yfir í móður er fagnað.  

3.2.4 Steypiboð og kynin  

Viðmælendurnir töluðu allar um að steypiboð væru ætluð móðurinni. Þær voru þó allar 

sammála um að það væri undarlegt að feður og karlkyns vinir og ættingjar verðandi 

móður væru ekki sýnilegri í steypiboðum og undirbúningi þeirra. Viðmælandi B sagðist 

þó hafa undirbúið steypiboð fyrir verðandi móður sem átti marga nána karlkyns vini og 

þá kom ekki annað til greina en að bjóða þeim líka. Verðandi föður var einnig boðið í 

sama steypiboð en hann mætti þegar nokkuð var liðið á boðið og hafði hægt um sig. 

Enda var aðal áherslan á verðandi móður, þrátt fyrir að vera frjálslynt og blandað 

steypiboð. Slík boð eru því nokkuð ólík hinum óhefðbundnu og blönduðu steypiboðum í 

Bandaríkjunum, þar sem bæði verðandi mæður og feður eru í brennidepli (Fisher og 

Gainer, 1993). Viðmælandi B undraði sig á þessum mun og sagði að „það er einsog 

pabbinn sé ekkert að fara að eignast þetta barn, hann er bara að fara að reykja vindla og 

eitthvað”. Viðmælandi B rifjaði einnig upp fyrra steypiboðið sem hún fékk en þá keyrði 

barnsfaðir hennar hana á veislustað „en hann kom ekkert inn. Þó hann hafði líka verið 

að eignast sitt fyrsta barn, vissi ekkert og var alveg að fara að nota þessa hluti jafn mikið 

og ég. [...] Fyndið [... ] Svona þér er ekki boðið pabbi litli”. Í þessum dæmum sést 

greinilega hve kynjuð ímynd steypiboða er. Ennfremur bentu viðmælendurnir á að þrátt 

fyrir að gjafirnar væru stílaðar á verðandi mæður þá væru þau oftast ætluð fyrir 

barnaumönnun og yfirleitt notaðar af báðum foreldrum. Sú staðreynd að steypiboðs 

gjafir séu oftast aðeins stílaðar á mæður, þó þær séu líka notaðar af feðrum, rýma við að 

ríkjandi staðalímyndir um að barnauppeldi sé aðallega hlutverk mæðra. Ýmislegt hefur 

þó breyst á síðustu áratugum og feður gegna nú oftar en ekki sama hlutverki og móðir 

við uppeldi barna (Phoenix, Woollett og Lloyd, 1991). Steypiboðssiðurinn virðist því vera 

úr takt við þær samfélagslegu breytingar sem hafa átt sér stað á síðustu árum í átt til 

aukins jafnréttis og tækifæra kynjana. Slík jafnréttisbarátta hefur meðal annars knúið 

fram fæðingarorlof fyrir feður, lengingu þess og hækkun fæðingarstyrks (Lög um 

fæðingar- og foreldraorlof nr. 95/2000).  

Viðmælendurnir höfðu enginn skýr svör um hvers vegna feður og karlkyns vinir og 

vandamenn verðandi mæðra væru svo ósýnilegir í steypiboðshefðinni. Þær veltu þó fyrir 

sér möguleikanum að karlkyns vinir og ættingjar gætu haldið sambærileg boð fyrir 

verðandi feður. En líkt og getið var fyrr þá tíðkast stundum í Bandaríkjunum að halda slík 

feðraboð sem mynna meira á steggjanir heldur en kökuboð, með tilheyrandi drykkju og 

skemmtanarhaldi. Viðmælendur A og C bentu á að samkomumynstur karlmanna væri 

oft öðruvísi en kvenna. Viðmælandi A talaði um að hjá karlmönnum væru aðrar 

leikreglur en hjá konum og viðmælandi C sagði að „það er einsog karlmenn séu minna í 

þessu, eru ekkert að halda saumaklúbba. Þeir hittast öðruvísi en konur”. En í viðtölunum 

þremur var það gegnum gangandi þema að steypiboð líkist nokkuð saumaklúbbum eða 

pálínuboðum. Jafnvel mætti álykta að steypiboð séu í grunninn byggð á annarrar 

rótgróinni íslenskri kvennahefð, saumaklúbbunum. Með því að benda á að steypiboð 

falla illa inn í samkomumynstur karlmanna eru viðmælendurnir í raun að benda á að 

steypiboð, og saumaklúbbar, séu kvenlægir siðir. Kenningar Butler (2004) um kyngervi 

og framkvæmd þess fellur því vel við hugmyndir viðmælandanna um steypiboð. Þær 

gangast við því að hefðin sé kvenlæg og þannig viðhalda þær þeim menningalega 

mótuðu hugmyndum. En eins og til afsökunar segja þær að mannamót karlmanna séu á 

öðrum forsendum og því karllæg. Þær ganga því að nokkru leiti út frá því að steypiboð 

sé ekki hentug karlmönnum. Því þrátt fyrir að viðmælendur hefðu allar furðað sig á 

stöðu karlmanna í tengslum við steypiboð komst bersýnilega í ljós í viðtölunum að þeim 

þóttu steypiboðin merkja annað en tilefni til þess að gefa verðandi foreldrum gjafir. 

Steypuboðin voru einskonar stuðningssamkomur kvenna.   

Viðmælendurnir bentu allar á að umbreytingin sem á sér stað á meðgöngu er mikil 

og álag á líkama og sál getur tekið á. Viðmælandi B komst þannig að orði:  

Það er frekar hellað að vera óléttur og eiga von á barni. Sérstaklega að þessu fyrsta 

barni, maður veit ekkert hvað er að fara að gerast og er kannski svolítið hræddur. 

[...] Maður fann að maður átti rosa gott bakland hjá vinkonum sínum þegar þær 

gerðu þetta. 

Viðmælandi C nefndi það mjög varfærnislega að miðað við þær raunir sem þungaðar 

konur ganga í gegnum þá þætti henni verðandi mæður alveg eiga skilið að láta gera vel 

við sig. Viðmælandi C sagði að verðandi feður væru með í öllu ferlinu, þeir væru 

ómetanlegur stuðningur á meðgöngunni og vissulega væri þetta breyting fyrir þá líka. En 

þrátt fyrir það þá sagði viðmælandi C að „þetta er ég sem er að æla í klósettið, þó hann 

sé með mér og haldi aftur hárinu, þá er það samt ég sem er að æla”. Miðað við frásagnir 

viðmælandanna mætti túlka steypiboð sem einhverskonar félagslegt dekur fyrir 

verðandi mæður. Vinkonur skipurleggja stund þar sem verðandi mæður eru í forgrunni 

og þær fá gjafir sem eru í raun ætlaðar báðum verðandi foreldrum. En stundum er 

mæðrum þó gefnar gjafir sem eru sérstaklega stílaðar á þær sjálfar. Viðmælandi B 

nefndi að hún hefði fengið sængurgjafir á borð við húðvörur og krem sem ætlaðar voru 

sem smávægilegt dekur fyrir hana. Á sama hátt er hægt að líta á steypiboðið, og þær 

gjafir sem sérstaklega eru stílaðar á verðandi mæður, sem hvatningu eða umbun. 

Gjöfunum og boðunum er því ekki endilega ætlað að gera upp á milli foreldra heldur 

gleðja og styðja verðandi mæður sem eru að ganga í gegnum miklar breytingar, bæði 

líkamlega og félagslega. 

Niðurstöður 

Ljóst er að steypiboð eru almennt kvenlæg ritúöl þar sem saman koma vinkonur, 

kvenkyns skyldmenni og kunningjar óléttrar konu og fagna umbreytingu hennar yfir í 

móður. Í steypiboðum finnur verðandi móðir hversu sterkt félagslegt öryggisnet hún á 

og veit að hún getur leitað til þess varðandi ráðgjöf og stuðning í barnauppeldinu. 

Verðandi móður eru jafnframt færðar gjafir sem nýtast við umönnun barna, sem er 

öðrum þræði fjarhagslegur stuðningur.   

Ástæða þess að hinn nýji siður steypiboða virðist vera að ná fótfestu á Íslandi er 

margþættur. Í dag eru lífslíkur ungbarna á Íslandi meðal þeirra hæstu í heimi. Öll 

hræðsla við barnadauða tilheyrir því fortíðinni, rétt eins og hjátrúin um að óæskilegt sé 

að undirbúa heimilið fyrir komu barns á miðri meðgöngu. Annað sem hefur breyst er að 

nú til dags liggja konur aðeins í sólarhring á fæðingardeild eftir eðlilegan barnsburð og 

fara svo heim. Áður fyrr dvöldu konur nokkra daga í senn á fæðingardeild og þá var 

vaninn að fólk heimsækti þær á spítalann og færði þeim svokallaðar sængurgjafir. En nú 

þarf að sækja nýbakaðar mæður heim og fólk getur því eflaust verið feimið við að 

ryðjast inn á heimili nýbakaðra foreldra með gjöf, þar sem foreldar eru þar bæði að 

gangast við nýju hlutverki og að reka heimili. Steypiboðin gætu því mögulega verið svar 

nýrrar kynslóðar við þessum breytingum.  

Óvíst er hvernig steypiboðssiðurinn barst til Íslands en landsmenn hafa þó eflaust 

þekkt til bandarísku hefðarinnar úr þarlendu afþreyingarefni. Það gæti því verið að 

íslenskar konur á tvítugs- og þrítugsaldri hafi séð slík boð í sjónvarpsþáttum eða 

kvikmyndum og talið hana vænlega til eftirbreytni. Siðnum er svo viðhaldið með 

myndbirtingu af steypiboðum á samfélagsmiðlum, lífstílsbloggum og víðar sem veldur 

aukinni umræðu. Þannig hafa steypiboð fest sig rækilega í sessi á örfáum árum þrátt 

fyrir að siðurinn væri nánast óþekktur í íslensku samfélagi fyrir áratug.  

Viðmælendurnir töldu allir upphaflegu steypiboðs hefðina ýkta og fannst ekki 

æskilegt að taka upp bandaríska hefð. Því var mikilvægt að skapa ný gildi fyrir hinn 

íslenska sið að halda steypiboð, sem eru ólík hinum upprunalegu. Auk þess að vera 

stærri í sniðum virðast bandarísk steypiboð aðalega snúast um gjafir sem eiga að 

aðstoða verðandi mæður við undirbúning fyrir komu barns. En hér á landi snúast boðin 

frekar um félagsskap, stuðning og að gera vel við verðandi móður á síðustu metrum 

meðgöngunnar. Einnig virðist mikilvægt að íslensk steypiboð séu óvænt því þannig sýnir 

hið félagslega öryggisnet sig óvænt og bendir á að það sé til staðar fyrir hina verðandi 

móður. Hins vegar getur sú aðferð gert sumum verðandi mæðrum erfitt fyrir ef félagsleg 

staða þeirra er veik fyrir.  

Íslensk steypiboð svipa nokkuð til annarar íslenskrar kvenhefðar, saumaklúbbsins. 

En með því að sníða steypiboðin eftir formi saumaklúbba eru íslenskar konur að gangast 

við því að steypiboð séu kvenlæg hefð og þannig framkvæma þær kyngervi sitt, líkt og 

kenningar Butler (2004) segja til um. Á þann hátt er einnig nær lokað á aðkomu 

karlmanna að boðunum. En í gegnum viðtölin var fjarvera karlmanna rökstudd með því 

að benda á hve samkomu mynstur kynjanna eru mismunandi.  

Steypiboð á Íslandi eru því kvenlægur vettvangur þar sem félagslegt öryggisnet 

verðandi móður tekur sig til og býr henni til veislu til að fagna nýju hlutverki og 

félagslegri umbreytingu hennar, en þannig er stuðningur í verki sýndur.  Þau eru þó ólík 

hinni bandarísku upphafshefð að því leiti að sjaldan er blásið til mikillar veislu, heldur er 

frekar um að ræða óvænt pálínuboð með pökkum og skreytingum.    

